
					ఈ పుట అచ్చుదిద్దబడ్డది
సౌజ- వితంతువులను, యిష్టమైతే పెళ్లాడవొచ్చును లేకుంటే మానవొచ్చును. మంచితో దానికి పనిలేదు. గాని వేశ్యాసంసర్గ కలవాడు యెన్నడూ మంచివాడు కానేరడు.

కొత్తమనిషి- అంతేనా అండి, లేక వేశ్యనుచూడరాదు; వేశ్యతో మాటాడరాదు; వేశ్యపాట వినరాదు; అని నిర్నయంకూడా వున్నదా అండి?

సౌజ- అలాటి నిర్నయంవుంటే మరీ మంచిది.

కొత్తమనిషి- తమరు యాంటినాచ్ అనుకుంటాను.

సౌజ- ఔను.

కొత్తమనిషి-  (చిరునవ్వు నవ్వుతూ)గిరీశంగారూ యాంటీనాచేకదా అండి?

సౌజ- మీకు తెలియదా? ఆయన యాంటీనాచికి గురువు.

కొత్తమనిషి- ఆయన నాకుకూడా గురువులేనండి.

సౌజ- అలాగనా? నాకు చాలా సంతోషం.

కొత్తమనిషి- యీ విషయంలో చాలాకాలవాఁయి నాకు ఒక్కసందేహం వుండిపోయింది; క్షమిస్తే మనవిజేస్తాను.

సౌజ- చెప్పండీ- తప్పేమి?

కొత్తమనిషి- వేశ్యలను పాటకు పిలవకపోతే, వాళ్లు బతకడం యెలాగండి?

సౌజ- పెళ్లిచేసుకుంటేసరి.

కొత్తమనిషి- గిరీశంగారిలాంటివారిని అనా తమ అభిప్రాయం?

సౌజ- యేమిమాట అన్నారు! రేపోనేడో ఆయ్న ఒక పవిత్రమైన వితంతువును పెళ్లికానైయున్నారు గదా, వేశ్యనా పెళ్లాడుతారు?

కొత్తమనిషి- జపాన్దేశంలో గెయిషాలని వేశ్యలువున్నారనీ, వాళ్లని గొప్పగొప్ప వారు కూడా పెళ్లాడతారనీ యీ గిరీశంగారే కాబోలు చెప్పగావిన్నాను. జపాన్ దేశం గొప్పదేశం అని అంటారండి?

సౌజ- ఔనుగాని, గొప్పదేశంలోవున్న చెడ్డనే మనం అవలంబించాలా? గిరీశంగారు అట్టి అపవిత్రమైన పనికి ఇయ్యకొనరు.

కొత్తమనిషి- అయితే పెళ్లిచేసుకోగోరిన వేశ్యలకు కోరతగిన వరులు దొరకడం యెలాగండి? లేక యెట్టివారైనాసరే అని తమ అభిప్రాయమా అండి?

సౌజ- యీసంగతి యింకా నేను బాగా ఆలోచించలేదు- వేశ్యలు విద్యలునేర్చి, ఇతరవృత్తులవల్ల సత్కాలక్షేపము చెయ్యరాదా?

కొత్తమనిషి- అట్లా చేస్తే, తమవంటివారు వాళ్లను వివాహమౌదురా?

సౌజ- యేంప్రశ్న? నేను యెన్నడూ వేశ్యను పెళ్లాడను. నాయెత్తు ధనంపోస్తే వేశ్యను ముట్టను.

కొత్తమనిషి- ప్రమాదంవల్ల వేశ్యశరీరం తమకు తగిలితే?

"https://te.wikisource.org/w/index.php?title=పుట:Kanyashulkamu020647mbp.pdf/195&oldid=252002" నుండి వెలికితీశారు


					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 9 అక్టోబరు 2018న 04:15కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

